
      Д О: 

     ПРЕТСЕДАТЕЛОТ НА СОБРАНИЕТО 

     НА РЕПУБЛИКА МАКЕДОНИЈА 

 

 

 

 

 

 

 

 Врз основа на член 71 став 1 од Уставот на Република Македонија и 

членовите 132, 137 и 170 од Деловникот на Собранието на Република Македонија, 

Ви поднесуваме Предлог на  закон за изменување на Законот за нотаријатот, по 

скратена постапка. 

 

 

 

 

 

 

 

 

ПРАТЕНИЦИ: 

 

___________________________________ 

____________________________________ 

ВОВЕД 

 

 

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО 
ПРЕДЛОГ ИЗМЕНИТЕ И ПРИЧИНИ ЗА ДОНЕСУВАЊЕ НА ЗАКОНОТ 
 
 

Делокругот на работа на нотарската служба како јавна служба што ја вршат 
нотари, како  самостојни и независни носители кои службата  ја  вршат зависно  од 
видот на јавни овластувања, врз основа на закон, е уредена со Законот за 
нотаријатот. 

Нотарот како именувано лице согласно законот  нотарската служба ја врши 
како единствено професионално занимање. Нотарската служба опфаќа 
составување и издавање на јавни исправи за правните работи во форма на 
нотарски акт, изјави и потврди за факти врз основа на кои се востановуваат права 
или обврски, донесување решенија во постапка за издавање на нотарски платни 
налози, потврдување на приватни исправи (солемнизација), издавање на потврди, 
заверка на потпис и ракознак, на препис, на превод, примање на чување на 
исправи, на пари и на предмети од вредност заради нивно предавање на други лица 
или органи, како и вршење на доверени работи определени со закон. Нотарската 
служба нотарот ја врши слободно, независно, самостојно, стручно и непристрасно 
врз основа на Уставот, закон, меѓународни договори што се ратификувани во 
согласност со Уставот на Република Македонија и други прописи и општи акти 
засновани врз закон. 

Заради достигнување на современите компаративни искуства и европските 
стандарди за модернизирање на граѓанското законодавство во 2016 година беше 
донесен нов Законот за нотаријатот („Службен весник на РМ“ бр. 72/2016). 

Во одредбите од матичниот Закон за нотаријат систематизирани се членови 
кои предвидуваат обврска од задолжително присуство при составување на 
нотарски исправи и изготвување на приватни исправи – на адвокат со адвокатски 
печат и потпис, кои потоа се потврдуваат на нотар, кое учество зависи од вредноста 
на предметот на службеното дејство што се презема, изготвување на предлозите 
за донесување на решение за нотарски платен налог како и редовните правни 
лекови од страна на адвокатите и присуството на адвокати во постапката за 
расправање на оставина пред нотар. 

Вградувањето на оваа новина во постојниот закон предлагачот ја нотирал и 
предвидел  заради зголемување на правната сигурност на странките во постапката 
пред нотар!? 

Имено иако обезбедувањето на правна помош на странките е важна 
компонента на пристапот до правдата, сепак новиот Закон за нотаријат неопходно 
е да преставува  кохерентен систем кој треба да ја постигне правична рамнотежа  
на интересите на државата и странките и да создаде механизам за заштита на  

странката  од непотребни процедурални трошоци на постапката, во кои спаѓа и  
плаќањето за адвокат. 

За предвидената законска обврска во постапката пред нотарот исправите за 
правната работа да содржат адвокатски печат и потпис, како и присуство на 
адвокат, пред Уставниот суд беше поведена иницијативива со која се оспоруваа 
член 30, став 4; чл. 54, ст. 4; чл. 55, ст. 2; чл. 56, ст. 3; чл. 68, ст. 2-4; чл. 147, ст. 2 и 
чл. 153, ст. 7 од Законот за нотаријат („Службен весник на Република Македонија“ 
бр. 72/2016 и 142/16), како одредби кои ги повредуваат основните слободи и права 
на човекот и граѓанинот во смисла на чл. 8, ст. 1, ал. 1 од Уставот на РМ. 
Иницијативата се темели на тоа дека со предвидените законски одредби    се 
направен е сериозен обид за воспоставување на монополска положба на 
адвокатурата, во давањето и обезбедувањето на правна помош на граѓаните и 
правните лица. Во наводите на  иницијативата се укажува на тоа дека правото на 
полномошник е право, а не обврска, и изборот е само на странката! 

Уставниот суд за ова иницијатива оцени дека  присуството на адвокат во 
постапката пред нотарот не е во спротивност со принципот на владеење на 
правото, туку напротив тоа е со цел обезбедување на правната сигурност на 
граѓаните. Уставниот суд, во Решението, наведува дека присуство на адвокатите 
во постапката пред нотарот е обезбедување и давање правна помош. Во  чл. 3 од 
Законот за адвокатурата, посочува Судот, правната помош се состои во „давање 
на правни совети, застапување во водење преговори и вршење услуги од областа 
на деловен бранител, составување исправа за правни дела, составување договори 
за основање, партнерство, се работат и слични акти во врска со основните или 
работење на деловните субјекти, составување поднесоци во судска и други 
постапки, застапување на странките пред судовите, државните органи, органите на 
единиците на локалната самоуправа и други правни и физички лица, одбрана на 
осомничените и обвинетите лица и вршење други работи на правна помош“. 

Иако извршувањето е уредено во Законот за извршување, сепак за истата 
правна работа која е предвидена во Законот за нотаријатот  - Уставниот суд донесе 
спротивна одлука со различни наводи кои ги  содржи одлуката број У. бр.135/2016. 

Имено, со Одлуката, се  укина  членот  28, став 1 во делот: „Барањето за 
извршување на извршната исправа чија вредност на главното побарување е над 
10.000 eвра задолжително го составува адвокат и содржи адвокатски печат и 
потпис, освен во случаите кога доверител при извршувањето е Република 
Македонија, банка, штедилница, финансиско друштво, давател на финансиски 
лизинг или друштво за осигурување како правно лице“; чл. 86, ст. 1 во делот: 
„Приговорот на извршно дејствие во предметите по извршната исправа чија 
вредност на главното побарување е над 10.000 евра задолжително го составува 
адвокат и содржи адвокатски печат и потпис, освен во случаите кога како странка 
во извршувањето се јавуваат Република Македонија, банка, штедилница, 
финансиско друштво, давател на финансиски лизинг или друштво за осигурување 
како правно лице“; и чл. 87, ст. 1 во делот: „Жалбата против решението донесено 
по приговор на извршно дејствие во предметите по извршната исправа чија 
вредност на главното побарување е над 10.000 евра задолжително го составува 
адвокат и содржи адвокатски печат и потпис освен во случаите кога жалбата ја 

поднесува извршителот кој преземал извршни дејствија, или кога како странка при 
извршувањето се јавуваат Република Македонија, банка, штедилница, финансиско 
друштво, давател на финансиски лизинг или друштво за осигурување како правно 
лице, од Законот за извршување („Службен весник на РМ“ бр. 72/2016 и 142/16).  

Учеството на граѓаните и правните лица пред извршител, не е рамноправно 
за Уставниот суд во овие постапки на извршување. Едни се повластени 
подносители, а други оптоварени со дополнителни правила и дополнителни 
трошоци. Доверители со вредност на главното побарување над 10.000 ЕУР, нема 
да можат да започнат постапка пред извршител, а со тоа и да го остварат своето 
право на намирување на побарувањето од извршната исправа, доколку не постапат 
согласно задолжителното правило од оспорените делови на законските одредби. 
Исто така, странката (доверител или должник), учесникот или трето лице, нема да 
можат да го остварат правото на приговор или правото на жалба, доколку не 
постапат согласно задолжителното правило. Непостапувањето согласно 
оспорените законски решенија, е пречка за остварување на право пред извршител. 
Меѓутоа, тоа ќе можат да го остварат сите останати граѓани и правни лица со 
вредност на главно побарување до 10.000 ЕУР и изречно исклучените субјекти од 
задолжителното правило. 

Од постојните  формулации на членовите  произлегува дека од вредноста 
на главното побарување и статусот и дејноста на правното лице, има влијание  
дали граѓаните и правните лица ќе имаат еднакво и рамноправно учество, како и 
останатите во постапка пред нотар, иако станува збор за  случаи кои се однесуваат 
на учествување во иста процедурална правна ситуација, со иста правна 
проблематика како кај нотарите, како „повереници на судот“.  

Несомнено е дека овие законски решенија воспоставуваат различен 
третман на граѓаните и правните лица во однос на правилата за иницирање на 
постапка пред нотар  што ја наметнува потребата за законска интервенција во овој 
дел. 

Оваа состојба на законска дискриминација која произлегува и од обврската 
за задолжително користење на правна помош од адвокат во овие постапки пред 
нотар, како постапка која воспоставува различен третман на граѓаните беше 
воочена и од Европскиот суд за човекови права. ЕСЧП, на 9 мај 2023 година, донесе 
пресуда во случајот „Китановска и Барбуловски против Република С. Македонија“, 
со која јасно упатува на нееднаквиот третман на странките во постапките и 
различноста во одлучувањето на Уставниот суд по исто правно прашање и 
констатира дека на апликантите како страни во процесот, во овие постапки за 
издадени платни налози кои не се поднесени преку адвокат не се во рамноправна 
положба со останатите учесници  согласно домашното законодавство! Судот во 
овој случај  дополнително утврдил и повреди на Конвенцијата за човекови права и 
Протоколите.  

Заради сите овие недоследности и уредување на оваа област се предлага 
преложеното законско решение од Предлог законот за изменување на нотаријатот.    

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ ЗАКОНОТ 
 
 
Предлог на законот за изменување   на Законот за нотариатот   се заснова 

на истите начела на кои се заснова основниот текст на  Законот за нотаријатот. 
 

 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ НА 
ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

 

Предлогот на законот не предизвикува фискални импликации врз 

Републичкиот буџет. 

 

IV. ПРОЦЕНА НА ФИНАНСИСКИ СРЕДСТВА ПОТРЕБНИ ЗА 

СПРОВЕДУВАЊЕ НА ЗАКОНОТ И НАЧИН НА НИВНО  ОБЕЗБЕДУВАЊЕ КАКО 

И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА 

МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ 

За спроведување на овој закон не е потребно обезбедување дополнителни 
финансиски средства од Републичкиот буџет. 
 
 

V. ДОНЕСУВАЊЕ НА ЗАКОНОТ ПО СКРАТЕНА ПОСТАПКА 

 
 Согласно со член 170 од Деловникот на Собранието на Република 
Македонија, од причина што не се работи за сложен и обемен закон, се предлага 
по Предлогот на законот за изменување на Законот за нотаријатот,  Собранието да 
расправа по скратена постапка. 

ПРЕДЛОГ НА ЗАКОН  

ЗА ИЗМЕНУВАЊЕ НА ЗАКОНОТ ЗА НОТАРИЈАТОТ 

 

 

Член 1 

Во  Законот за нотаријатот („Службен весник на Република Македонија” број 

72/2016 и 142/16 и 233/18) – во член 55 ставот (2) се брише. 

Ставовите (3), (4) и (5) стануваат ставови (2), (3) и (4) – соодветно. 

 

Член 2 

Во член 56, ставот (3) се брише. 

Ставот (4) станува став (3). 

 

  Член 3 

Во членот 68, ставот (2) се брише. 

Ставот (3) станува став (2), а зборовите: „ По исклучок од ставот (2) на овој 

член, предлогот“ се заменуваат со зборот: „Предлогот“. 

Ставот (4), кој станува став (3), се брише.  

 

                                                                     Член 4 

Во член 71, во ставот (1) зборовите: „членот 68 став (3)“ се заменуваат со 

зборовите: „членот 68, став (2)“. 

 

Член 5 

 Во членот 77, зборовите: „членот 68 став (3)“ се заменуваат со 

зборовите: „членот 68, став (2)“. 

 

 

Член 6 

 Во член 147, ставот (2) се брише. 

 

Член 7 

Во членот 153, ставот (7) се брише. 

 

Член 8 

  Овој закон влегува во сила со денот на објавувањето во „Службен весник на 

Република Северна Македонија“. 

ОБРАЗЛОЖЕНИЕ 

НА ПРЕДЛОГОТ НА ЗАКОНОТ ЗА ИЗМЕНУВАЊЕ   

НА ЗАКОНОТ ЗА НОТАРИЈАТОТ 

 

 

I. ОБЈАСНУВАЊЕ НА СОДРЖИНА НА ОДРЕДБИТЕ НА ПРЕДЛОГ ЗАКОНОТ  
 

 Предлог законот за изменување на Законот за нотаријатот содржи 8 члена.  
 Со членот 1 во приватните исправи односно солемнизацијата  се брише 

законската обврска за задолжителност од составување од адвокат и да содржи 

адвокатски печат и потпис доколку се работи за правна работа со вредност над 

10.000 евра во денарска противвредност според средниот курс на Народната банка 

на Република Македонија, освен доколку една од странките е Република 

Македонија. Доколку се потврдува приватна исправа чија вредност е под 10.000 

евра, каде една од странките е банка, штедилница, финансиско друштво, давател 

на финансиски лизинг или осигурително друштво, приватната исправа не мора да 

биде составена од адвокат и да содржи адвокатски печат и потпис, а доколку 

вредноста на правната работа е над 10.000 евра, едната страна е должна да 

обезбеди адвокатски печат и потпис. 

 Членот 2 во однос на нотарските исправи за  преносот на правото на 

сопственост во членот 56 уредува бришење на одредбата која предвидува 

договорот за продажба и преддоговорот за продажба со вредност на предметот на 

продажба над 10.000 евра во денарска противвредност според средниот курс на 

Народната банка на Република Македонија, задолжително треба да го состави 

адвокат и задолжително да содржи адвокатски печат и потпис, без оглед дали ќе се 

потврдат (солемнизираат) или завери потпис на истите. 

 Членот 3 уредува бришење на одредби за предлог за издавање на решение 

за нотарски платен налог кој се однесува на предлогот за издавање на решение за 

нотарски платен налог врз основа на веродостојна исправа, приговорот против 

решението со кое е издаден нотарски платен налог или по однос на одлуката за 

трошоците, приговорот против решението на нотарот со кое се отфрла предлогот 

како неуреден, предлогот за укинување на потврдата на правосилност и извршност, 

приговорот против решението на нотарот за укинување на потврдата за 

правосилност и извршност, приговорот против одлуката на нотарот со која се 

одбива предлогот за укинување на потврдата на правосилност и извршност, 

жалбата против решението на судот, задолжително ги составува адвокат и содржат 

адвокатски печат и потпис, освен доколку доверител е Република Македонија и 

одредбата која прави исклучок за предлогот за издавање на решение за нотарски 

платен налог од страна на доверител банка, штедилница, финансиско друштво, 

давател на финансиски лизинг или осигурително друштво, кој не мора да биде 



9 

 

составена од адвокат и да содржи адвокатски печат и потпис, доколку вредноста на 

побарувањето во веродостојната исправа е под 10.000 евра. 

 Со членовите 4 и 5 се врши номотехничко усогласување во однос на 

измената на членот 68 предложена во ова законско решение. 

 Со членот 6 се брише законската обврска за задолжително присуство на 

адвокат во својство на полномошник за секој од учесниците, при расправањето на 

оставината. 

 Одредбата од членот 153 од законот кој се однесува на нотарската тарифа   

нотарот нема да ја издаде нотарската исправа или решение кое го донесува 

согласно одредбите од овој закон, доколку странките претходно не ги надоместат 

наградата и трошоците на нотарот и адвокатот и таксите утврдени со овој закон со 

членот 7 се брише. 

 Влегувањето во сила на законот е завршна одредба уредена во членот 8 од 

Законот.  

 

 II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 

ПРЕДЛОЖЕНИТЕ ОДРЕДБИ 

 

 Решенијата содржани во предложените одредби се меѓусебно поврзани.  
 

 

 III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 

 

 Со предложените законски одредби се брише воспоставениот различен 
третман на граѓаните во однос на обврската за составување на нотарски исправи и 
изготвување на приватни исправи од адвокат со адвокатски печат и потпис кои се 
потврдуваат на нотар, за правна работа која надминува износ од 10.000 ЕУР. 
 Досегашното  негативно законско решение од периодот на примената на 
законот стави  во неповолна финансиска состојба голема група на граѓани, кои како 
законска категорија беа опфатени во овие постапки кои имаа директни импликации 
на нивните егзистенции, а беа и принудени своите права многу често ги бараа и во 
судски постапки пред домашни и меѓународни судови.  

ТЕКСТ НА ОДРЕДБИТЕ ОД 

 ЗАКОНОТ ЗА НОТАРИЈАТ  ШТО СЕ МЕНУВААТ И ДОПОЛНУВААТ 

 

 

Потврдување на приватни исправи 

(солемнизација) 

Член 55 

(1) Ако не е во прашање правна работа за која според овој закон е 

задолжително постоење на нотарски акт, странките се должни приватната исправа 

за правната работа врз основа на кои се стекнува, престанува, пренесува 

или ограничува право на сопственост или друго право на недвижност, или права за 

кои се водат јавни книги, да ја потврдат кај нотар. 

(2) Приватната исправа од ставот (1) на овој член, задолжително треба да 

биде составена од адвокат и да содржи адвокатски печат и потпис доколку се 

работи за правна работа со вредност над 10.000 евра во денарска противвредност 

според средниот курс на Народната банка на Република Македонија, освен доколку 

една од странките е Република Македонија. Доколку се потврдува приватна 

исправа чија вредност е под 10.000 евра, каде една од странките е банка, 

штедилница, финансиско друштво, давател на финансиски лизинг или 

осигурително друштво, приватната исправа не мора да биде составена од адвокат 

и да содржи адвокатски печат и потпис, а доколку вредноста на правната работа е 

над 10.000 евра, едната страна е должна да обезбеди адвокатски печат и потпис. 

(3) Нотарот ќе испита дали приватната исправа е во согласност со членот 3 

став (3), членови 29, 30, 31, 32 и 54 од овој закон и ако за тоа не најде пречка, ќе ја 

потврди (солемнизира). 

(4) Ако приватната исправа е во согласност со одредбите за содржината на 

нотарскиот акт од членот 65 од овој закон, нотарот таквата исправа ќе ја потврди 

(солемнизира) на тој начин што потврдата ќе го содржи она што е утврдено во 

членот 65 став (1) точки а), б), в), г), ѓ), е) и з) од овој закон, а потврдата и приватната 

исправа ќе бидат потпишани во согласност со членот 40 од овој закон. 

(5) Приватната исправа, која е потврдена (солемнизирана) во согласност со 

овој закон, има својство на јавна исправа. 

 

Нотарски исправи за пренос на право 

на сопственост 

Член 56 

(1) Нотарските исправи за правните работи врз основа на кои се врши пренос 

на правото на сопственост, физичка делба на недвижност, односно размена на 

недвижности, нотарот ги изготвува во согласност со одредбите од овој закон, само 

доколку претходно утврдил дека се исполнети условите и постапката предвидени 

со посебни закони, во спротивно ќе постапи согласно со членот 30 став (2) од овој 

закон. 

(2) Ако е во прашање изготвување на нотарска исправа врз основа на која се 

врши пренос на правото на сопственост, физичка делба на недвижност, односно 

размена на недвижности, кога како една од договорните страни се јавува Република 

Македонија, нотарот е должен да прибави мислење од Државниот правобранител. 

Нотарот ќе го одложи изготвувањето на исправата додека не биде дадено 

мислењето, а најдоцна за 30 (триесет) дена. Ако Државниот правобранител не даде 

мислење во определениот рок, нотарот ќе ја изготви нотарската исправа како да е 

дадено позитивно мислење. 

(3) Договорот за продажба и преддоговорот за продажба со вредност на 

предметот на продажба над 10.000 евра во денарска противвредност според 

средниот курс на Народната банка на Република Македонија, задолжително треба 

да го состави адвокат и задолжително да содржи адвокатски печат и потпис, без 

оглед дали ќе се потврдат (солемнизираат) или завери потпис на истите. 

(4) Нотарските исправи изготвени спротивно на одредбите на овој член 

немаат својство на јавна исправа и не произведуваат правно дејство. 

 

Предлог за издавање на решение за нотарски 

платен налог 

Член 68 

(1) Предлог за издавање на решение за нотарски платен налог врз основа на 

веродостојна исправа се поднесува до нотарот на чие подрачје е живеалиштето, 

односно престојувалиштето на должникот-физичко лице, односно седиштето на 

должникот-правно лице. 

(2) Предлог за издавање на решение за нотарски платен налог врз основа на 

веродостојна исправа, приговорот против решението со кое е издаден нотарски 

платен налог или по однос на одлуката за трошоците, приговорот против решението 

на нотарот со кое се отфрла предлогот како неуреден, предлогот за укинување на 

потврдата на правосилност и извршност, приговорот против решението на нотарот 

за укинување на потврдата за правосилност и извршност, приговорот против 

одлуката на нотарот со која се одбива предлогот за укинување на потврдата на 

правосилност и извршност, жалбата против решението на судот, задолжително ги 

составува адвокат и содржат адвокатски печат и потпис, освен доколку доверител 

е Република Македонија. 

(3) По исклучок од ставот (2) на овој член, предлогот за издавање на решение 

за нотарски платен налог од страна на доверител за побарување кое произлегува 

од комунални услуги и тоа: 

- за вода, смет и одржување на заеднички простории за парично побарување 

од веродостојни исправи во вкупен износ до 6.000,00 денари, 

- за електрична или топлинска енергија за парично побарување од 

веродостојни исправи во вкупен износ до 15.000,00 денари, 

- за телефонија, мобилни оператори или кабелски оператори за парично 

побарување од веродостојни исправи во вкупен износ до 6.000,00 денари, се 

поднесува непосредно до нотарот, без плаќање на обврската за судска такса. 

(4) По исклучок од ставот (2) на овој член, предлогот за издавање на решение 

за нотарски платен налог од страна на доверител банка, штедилница, финансиско 

друштво, давател на финансиски лизинг или осигурително друштво, не мора да 

биде составена од адвокат и да содржи адвокатски печат и потпис, доколку 

вредноста на побарувањето во веродостојната исправа е под 10.000 евра. 

 

Постапка по предлог за издавање на решение 
за нотарски платен налог 

Член 71 
 (1) Ако доверителот, освен во ситуација на поднесен предлог за издавање на 
решение за нотарски платен налог од членот 68 став (3) од овој закон, не ја плати 
судската такса во рок од осум дена од денот на поднесување на предлогот за 
издавање на решение за нотарски платен налог, нотарот ќе донесе решение со кое 
предлогот за издавање на нотарски платен налог ќе се смета за повлечен поради 
неплатена судска такса. 
 (2) Ако нотарот оцени дека не е месно надлежен за постапување и за 
издавање на решение за нотарски платен налог ќе го повика доверителот или 
неговиот полномошник во рок од осум дена од денот на приемот на известувањето 
да определи месно надлежен нотар кому да му се достават списите на предметот. 
Ако во определениот рок не добие известување, нотарот со решение ќе се огласи 
за месно ненадлежен и ќе определи по свој избор на кој месно надлежен нотар ќе 
му ги достави списите по правосилноста на решението со кое се огласил за месно 
ненадлежен. 
 (3) Ако нотарот оцени дека предлогот за издавање на решение за нотарски 
платен налог врз основа на веродостојна исправа не е уреден, ќе го врати на 
доверителот кој нема полномошник да го уреди според дадените насоки во рок од 
осум дена од денот на приемот на известувањето. Ако предлогот биде уреден и 
предаден на нотарот во определениот рок, ќе се смета дека е поднесен оној ден, 
кога прв пат бил поднесен до нотарот. Ќе се смета дека предлогот е повлечен ако 
не му биде вратен на нотарот, во определениот рок, а ако биде вратен без 
уредување, ќе се отфрли. 
 (4) Предлогот поднесен од полномошник, кој е неразбирлив или не ги содржи 
податоците од члeнот 98 ставови (3), (4) и (5) од ЗПП или не е поднесен во доволен 
број примероци заедно со прилозите и веродостојната исправа во оригинал или 
заверен препис за примерокот на нотарот, кога тие се поднесени во писмена 
форма, нотарот ќе го отфрли. 
 (5) Против решенијата на нотарот од ставовите (1), (2), (3) и (4) на овој член 
е дозволен приговор во рок од осум дена од приемот на решението преку нотарот 
до надлежниот основен суд на чие подрачје се наоѓа седиштето на нотарот кој 
постапувал по предлогот. Против решението на судот дозволена е жалба во рок од 
осум дена од приемот на решението до надлежниот Апелационен суд. 
 (6) Ако нотарот оцени дека е месно надлежен, а предлогот за издавање на 
решение за нотарски платен налог врз основа на веродостојна исправа е уреден, 
допуштен и основан, нотарот веднаш, а најдоцна во рок од три дена од приемот на 
предлогот, ќе донесе решение со кое го издава предложениот нотарски платен 
налог. 

 (7) Решението за издавање на нотарски платен налог веднаш се доставува 
до доверителот или до неговиот полномошник и до должникот. За должникот кој е 
државен орган основан со закон решението за издавање на нотарски платен налог 
се доставува до Државниот правобранител на Република Македонија. На 
должникот со решението му се доставува и примерок од предлогот за издавање на 
нотарски платен налог заедно со прилозите. 
 (8) Ако нотарот оцени дека предлогот за издавање на решение за нотарски 
платен налог не е допуштен или не е основан, ќе го препрати предметот до 
надлежниот суд за натамошно постапување и одлучување како да е поднесена 
тужба. 
 

Обврска за плаќање на судска такса 
Член 77 

 Во постапката пред нотар за издавање на решение за нотарски платен налог 
со исклучок на случаите предвидени со член 68 став (3) (за предлог, решение и 
приговор ) се плаќа судска такса согласно Законот за судските такси, намалена 
според Законот за нотаријатот. 
 

 

Постапка за расправање на оставина 

Член 147 

(1) Овластувањата на нотарите во постапката за расправање на оставина се 

уредуваат со Законот за вонпарнична постапка. 

(2) При расправањето на оставината задолжително е присуство на адвокат 

во својство на полномошник за секој од учесниците. 

 

 

Нотарска тарифа 

Член 153 

(1) Нотарот има право на награда за работата и надоместок на трошоците во 

вршењето на службените дејствија и доверените работи во согласност со 

Нотарската тарифа која ја донесува министерот по претходно прибавено мислење 

од Комората и согласност од Владата на Република Македонија. 

 (2) Комората е должна мислењето од ставот (1) на овој член, да го достави 

до Министерството во рок од 15 дена од денот на приемот на Нотарската тарифа. 

Ако во овој рок Комората не достави мислење, ќе се смета дека мислењето е 

позитивно. 

(3) Наградата на нотарите од ставот (1) на овој член се определува: 

1) според вредноста, сложеноста и видот на нотарската исправа и 

2) според времето и местото потребно за подготовка и вршење на одредени 

службени дејствија. 

(4) Трошоците на нотарот за извршените службени дејствија се определуваат 

според реално направените трошоци за изработка на одделни нотарски исправи, 

трошоците за службените дејствија преземени надвор од нотарската канцеларија и 

трошоците за превоз. 

(5) Нотарот е должен најдоцна до 15 март секоја година да достави писмен 

извештај за неговото работење во претходната година, во кој го наведува вкупниот 

број на уписи, висината на наградата остварена во текот на работењето во таа 

година, висината на наплатена такса, износот на трошоците на работењето 

и износот на остварената добивка. Претседателот на Комората во наредните 15 

дена доставува извештај за добиените податоци до Министерството. 

(6) Доколку во постапката пред нотар со овој закон е пропишано 

задолжително учество на адвокат, адвокатите без оглед на нивниот број во 

конкретно правно дејствие пред нотар имаат право на вкупна награда и трошоци во 

висина од 50% од наградата и трошоците за преземање на соодветното правно 

дејствие пропишани со Нотарската тарифа, додека нотарот кој го преземал 

соодветното правно дејствие има право на останатите 50% од наградата и 

трошоците. 

(7) Нотарот нема да ја издаде нотарската исправа или решение кое го 

донесува согласно одредбите од овој закон, доколку странките претходно не ги 

надоместат наградата и трошоците на нотарот и адвокатот и таксите утврдени со 

овој закон. 


